
Ağ və qara ləkələrlə zəngin olan 
böyük tariximizdə son yüz il xüsu-
si yer tutur. Məhz bu dövrdə 3 dəfə 
dövlət quruluşu (1918, 1920, 1991), 3 
dəfə əlifba (1929, 1939, 1992), 4 dəfə 
xalqın adı (1918, 1937, 1992, 1995) 
dəyişmiş, Azərbaycan Xalq Cümhu-
riyyəti yaradılmış, Rusiyanın Sovet 
adı altında 70 illik müstəmləkəçili-
yi mövcud olmuş, müstəqilliyimiz 
bərpa edilmiş, Ermənistanın Azər-
baycana qarşı ərazi iddiaları nəticə-
sində Qarabağ müharibəsi başlamış, 
"Əsrin müqaviləsi" imzalanmış, 20 
Yanvar və Xocalı faciələri törədilmiş, 
işğal edilmiş torpaqlarımız azad 
olunmuş, ərazi bütövlüyümüz tə-
min edilmiş və digər çoxsaylı tarixi 
hadisələr baş vermişdir. Hərdən elə 
düşünürəm ki, yaxın tarix olduğuna 
və bu dövrdə yaşadığıma görə baş 
vermiş bütün hadisələr haqqında 
məlumatlıyam, ancaq eşitdikcə, oxu-
duqca, öyrəndikcə görürəm ki, hələ 
də bələd olmadığımız, yaxud əksə-
riyyətimizə qaranlıq olan nə qədər 
açılmamış səhifələr, yaxud yetərincə 
dəyərləndirmədiyimiz şəxsiyyətlər 
vardır.
Belə şəxsiyyətlərdən biri də Sovet 
dönəmində ölkəmizin 9-cu rəhbəri 
olmuş [Sergey Kirov (1921-1925); 
Ruhulla Axundov (1925-1926); Le-
von Mirzoyan (1926-1929); Niko-
lay Gikalo (1929-1930); Vladimir 
Polonski (1930-1933); Ruben Rube-
nov (Mkrtçyan) (1933); Mir Cəfər 
Bağırov (1933-1953); Mir Teymur 
Yaqubov (1953-1954)] İmam Musta-
fayevdir.
1910-cu il fevralın 25-də uzaq Qaxın 
(Zaqatala qəzasının) ucqar bir kən-
dində - Qax-Muğalda kasıb kəndli 
ailəsində dünyaya gələn, beş yaşın-
da anasını, yeddi yaşında atasını 
itirərək həyatın çətin sınaqları ilə 
üzbəüz qalan, uşaqlıq illəri zəhmət, 
yoxsulluq və ciddi maddi-sosial çə-
tinliklərlə müşayiət olunan İmam 
elm-təhsil yolunu seçərək istedadı, 
zəhmətsevərliyi, inadkarlığı sayə-
sində uğurla irəliləməyi bacarmış-
dır. İlk təhsilini kənd məscidi nəz-
dindəki məktəbdə (indiki Qax şəhər 
1 nömrəli məktəb) almış, həyatında-
kı problemlərlə əlaqədar yalnız 18 
yaşında Zaqatala Kənd Təsərrüfatı 
Texnikumunu bitirə bilmiş, sonra 
Azərbaycan Kənd Təsərrüfatı İns-
titutuna (indiki Azərbaycan Dövlət 
Aqrar Universiteti) daxil olmuş, 
1932-ci ildə təhsilini başa vuraraq 
həmin institutda Genetika, seleksi-
ya və toxumçuluq kafedrasında as-
pirant (doktorant) olmuşdur.
1938-ci ildə Timiryazev adına Mos-
kva Kənd Təsərrüfatı Akademi-
yasında "Çətin cücərən toxumla-
rın cücərdilməsinin tezləşdirilməsi 
üsulları" mövzusunda dissertasiya 
müdafiə edərək kənd təsərrüfatı üzrə 
namizədlik (fəlsəfə doktoru), sonra 
isə Leninqradda (indiki Sankt-Pe-
terburq) "Azərbaycanın buğdaları 
və onların seleksiya və formaəmələ-
gəlmə prosesində rolu" mövzusun-
da doktorluq dissertasiyası müda-
fiə edərək biologiya elmləri doktoru 
elmi dərəcələrini almışdır. 1950-ci 
ildə Azərbaycan Elmlər Akademi-
yasının həqiqi üzvü seçilmişdir.
İmam Mustafayev 1934-1940-cı il-
lərdə Balakən Rayon Torpaq Şö-
bəsində aqronomiya məntəqəsinin 
müdiri, Tərtər rayon kəndli-gənclər 
məktəbində müdir və müəllim, vax-
tilə təhsil aldığı institutda dekan, 
kafedra müdiri, elm və tədris işləri 
üzrə direktor müavini vəzifələrində 
işləmişdir. O, 1940-1943-cü illərdə 
Azərbaycan SSR Xalq Dövlət Nə-
zarəti komissarının müavini (1941-
ci ildə rəhbər işçilər sırasında Cənu-
bi Azərbaycana göndərilmiş, onun 

təşəbbüsü ilə aparılan traktorlar və 
digər kənd təsərrüfatı texnikası əsa-
sında orada ilk aqrotexnika stansi-
yaları yaradılmışdı), 1943-1947-ci il-
lərdə Azərbaycan SSR Xalq Torpaq 
komissarının birinci müavini, 1947-
1950-ci illərdə Azərbaycan SSR 
kənd təsərrüfatı naziri, Azərbaycan 
Kommunist Partiyası Gəncə Vilayət 
Komitəsinin birinci katibi (1952-
1953), Azərbaycan Kommunist Par-
tiyası Mərkəzi Komitəsinin katibi 
(1950-1952; 1953-1954), 1954-1959-
cu illərdə isə Azərbaycan Kommu-
nist Partiyası Mərkəzi Komitəsinin 
Birinci katibi (ölkə başçısı) vəzifələ-
rində çalışmışdır.
Bəs hadisələr necə cərəyan etmiş-
di? Niyə bu qədər insanın ara-
sından məhz İmam Mustafayev 
seçilmişdi? Bəzi hallarda olduğu 
kimi, burada da təsadüflər, "şahlıq 
quşunun birdən-birə gəlib onun 
başına qonması", "bəxtin gətirmə-
si", yoxsa "qismət" rol oynamışdı? 
Araşdırarkən məlum olur ki, bir 
çox parametrlər dövrün, özü də 
məhz həmin dövrün tələblərinə çox 
uyğun gəlir. Məsələn, "kəndin vur-
ğunu", ölkəni müharibədən sonra 
düşdüyü ağır vəziyyətdən yalnız 
kənd təsərrüfatının çıxaracağına 
əmin olan Xruşşovun axtardığı əsl 
namizəd idi - buğda seleksiyaçısı, 
aqrar sənaye sahəsində akademik, 
Azərbaycanda Mərkəzi Komitənin 
kənd təsərrüfatı üzrə katibi, üstəlik, 
azad fikirli, demokratik düşüncəli, 
repressiyalara "əli bulaşmamış", adı 
heç bir şübhəli məsələlərdə hallan-
mayan, həm də nəinki xaricdə, heç 
respublika rəhbərliyində də qohumu 
olmayan, əsl sovet adamı, kasıbçılıqla 
və yetimliklə böyümüş, rus dilini də 
mükəmməl bilən kadr! Daha bundan 
yaxşısı ola bilməz! Təcrübəli, ağıllı, 
savadlı, gənc, boy-buxunlu, həm də 
yetim, deməli, həm də qohum-əqrə-
basız, sovet dönəmində oxumuş, 
"adam olmuş", əli çörəyə çatmış, üstə-
lik, Stalinə çox da pərəstiş etməyən, 
beynəlmiləlçi və s.
1953-cü il dekabrında İmam Mus-
tafayevi Moskvaya çağırdılar. Hə-
min il dekabrın 14-də Mərkəzi Ko-
mitənin Birinci katibi (de-fakto ölkə 
başçısı) olan Nikita Xruşşov şəxsən 
onu qəbul etdi:
- İmam Daşdəmiroviç, sənədləri-
nizə baxmışam, belə cavansınız, ar-
tıq akademik? Afərin! Xoşum gəldi!
Belə girişdən sonra 10-15 dəqiqəlik 
söhbət zamanı respublikadakı və-
ziyyəti müzakirə edirlər. Ayrılanda 
Xruşşov:
- Sovet kəndini ancaq yaxşı kad-
rlarla vəziyyətdən çıxara bilərik! 
Sizi Birinci katib məsləhət biləcə-
yik! Gedin, hazırlaşın, ancaq hələ-
lik heç kəsə heç nə! Aydındır?
- Bəli, yoldaş Nikita Sergeyeviç!
Beləliklə, İmam Mustafayev Ba-
kıya qayıdır, 1954-cü ilin yanvar 
ayında Azərbaycana gələn Sov.İKP 

MK-nın məsul işçiləri səfərlərinin 
yekunları barədə Nikita Xruşşo-
vun adına hazırladıqları hesabatda 
Azərbaycan KP MK-nın Birinci ka-
tibi, "Mircəfər Bağırovun adamı", 
hətta "kölgəsi" hesab edilən Mirtey-
mur Yaqubovun və Nazirlər Sove-
tinin sədri Teymur Quliyevin işini 
mənfi qiymətləndirmiş və onların 
vəzifələrindən uzaqlaşdırılmasını 
tövsiyə etmiş, Birinci katib vəzifə-
sinə həmin dövrdə Azərbaycan KP 
MK-nın kənd təsərrüfatı üzrə katibi 
vəzifəsində işləyən İmam Mustafa-
yevin namizədliyini irəli sürmüş-
dülər. Nikita Xruşşovda 1953-cü 
ilin dekabrındakı görüşdən sonra 
müsbət təəssürat yaradan İmam 
Mustafayev məqbul görünmüş və 
yanvarın 25-də onun Azərbaycana 
Birinci katib olmasına razılıq ver-
mişdi.
Beləliklə, 1954-cü il fevralın 12-dən 
16-dək Bakıda keçirilən Azərbay-
can KP MK-nın XX qurultayı Kom-
munist partiyasının tarixində ilk 
dəfə hesabat dövrü üçün Mərkəzi 
Komitənin işini qeyri-qənaətbəxş 
hesab etmiş, "köhnə qaydalardan" 
əl götürməyi, yeni iş metodları ilə 
fəaliyyətə başlamağı zəruri hesab 
etmişdi. Lakin belə yanaşma heç 
də hamının ürəyindən deyildi, 589 
nümayəndədən 64-ü Birinci katib 
vəzifəsinə təklif edilən İmam Mus-
tafayevin əleyhinə səs verdi. Ölkə 
başçısı tərəfindən namizədliyi irəli 
sürülən şəxsin bu qədər əleyhdarı-
nın olması bir tərəfdən demokrati-
yanın az-çox mövcudluğuna dəlalət 
edirdisə də, digər tərəfdən köhnə 
idarəetməni dəstəkləyənlərin oldu-
ğuna, İmam Mustafayevin hələ tam 
qəbul edilməməsinə işarə idi. Çünki 
növbəti, XXI qurultayda onun əley-
hinə cəmi iki nəfər səs vermişdi. 
Beləliklə, İmam Mustafayev 1954-cü 
ilin fevralından Azərbaycana rəh-
bərlik etməyə başladı.
Yuxarıda yazılan siyahıdan görün-
düyü kimi, Sovet ideologiyasının 
yaratdığı çərçivələrə görə Azər-
baycanda səkkiz rəhbərdən beşi 
qeyri-azərbaycanlı (ikisi erməni) 
olmuş, üç milli kadrdan ikisinin 
hakimiyyət müddəti isə bir ildən 
artıq çəkməmişdir. Bəs İmam Mus-
tafayev kimdir ki, həmin mürəkkəb 
şəraitdə milli kadr kimi ona etimad 
göstərilmiş, beş il bu vəzifədə duruş 
gətirə bilmişdir? Seçkili, demokra-
tik olmayan bir cəmiyyətdə nə üçün 
onu beş ildən sonra vəzifəsindən 
azad ediblər, on il, on beş il yerində 
saxlamayıblar, axı 1959-cu ildə SSRİ 
rəhbərliyində heç bir radikal dəyi-
şiklik olmamışdı? O dövrün qay-
dalarına görə, müttəfiq respublika-
ların rəhbərlərinin taleyini yalnız 
SSRİ-nin dövlət başçısı ilə şəxsi mü-
nasibətləri həll edirdi, onun Nikita 
Xruşşovla münasibətlərində soyuq-
luq niyə əmələ gəlmişdi? Bəs o, beş 
il ərzində xalq üçün nə etmişdir?

(davamı gələn sayımızda)

Cari ilin yanvar-avqust ayları ərzində döv-
lət büdcəsindən 202 milyon 30,6 min manat 
məbləğində vəsait fiziki və hüquqi şəxslərə 
geri qaytarılıb.
Maliyyə Nazirliyindən bildirilib ki, geri qay-
tarılan vəsaitin 6 milyon 944,9 min manatı 
əcnəbilər tərəfindən ölkə ərazisində alınan 
istehsal və kommersiya məqsədi daşınmayan 
mallara görə ödənilən ƏDV-nin qaytarılma-
sına aiddir. Bu məbləğə tibb müəssisələri və 
özəl tibbi praktika ilə məşğul olan fiziki şəxs-
lər tərəfindən göstərilən tibbi xidmətlərə görə 
qaytarılan ƏDV də daxildir.
Fiziki şəxs olan istehlakçılara isə işğaldan 
azad edilmiş ərazilərdə yerləşən mehmanxa-
nalar tərəfindən göstərilən xidmətlərə, pə-
rakəndə ticarət, ictimai iaşə və tibb fəaliyyəti 
göstərən, o cümlədən özəl tibbi praktika ilə 
məşğul olan şəxslərdən alınan mallara və 
xidmətlərə görə ödənilən ƏDV-nin 124 mil-
yon 683,2 min manatı geri ödənilib. Həmçi-

nin, bina tikintisi fəaliyyəti ilə məşğul olan 
şəxslərdən nağdsız qaydada alınmış yaşayış 
və qeyri-yaşayış sahələrinə görə ödənilmiş 
ƏDV-nin 18 milyon 817,8 min manatı fiziki 
şəxs olan istehlakçılara geri qaytarılıb.
Hesabat dövründə artıq ödənilmiş vergilər, 
dövlət rüsumu, faizlər və maliyyə sanksiyala-
rı üzrə isə dövlət büdcəsindən geri qaytarılan 
vəsaitin məbləği 51 milyon 584,7 min manat 
təşkil edib.

Bu ilin yanvar-avqust ayları ərzində Naxçı-
van Muxtar Respublikası İqtisadiyyat Nazir-
liyi yanında Dövlət Vergi Xidmətinin xətti ilə 
büdcəyə 160,6 milyon manatdan çox vergi 
daxil olub ki, bu da ötən ilin eyni dövrünə 
nisbətən 13,7 faiz və ya 19,4 milyon manat 
çoxdur. Bu barədə Trend dövlət xidmətinə 
istinadən xəbər verir.
Məlumata görə, qeyri-dövlət sektorundan 
daxilolmalar 110,4 milyon manat təşkil edib. 
2024-cü ilin müvafiq dövrü ilə müqayisədə, 
bu sektordan vergi daxilolmaları 18,3 milyon 

manat və ya 19,9 faiz artıb. Ödənilən vergilə-
rin 68,7 faizi qeyri-dövlət sektorunun, 31,3 fa-
izi isə dövlət sektorunun payına düşüb.
Bundan başqa, 2025-ci ilin yanvar-avqust ay-
larında Naxçıvan Muxtar Respublikasında 
işsizlikdən sığorta haqları üzrə daxilolmalar 
ötən ilin müvafiq dövrü ilə müqayisədə 6,6 
faiz artaraq 3 milyon manatdan çox olub.
Həmin dövrdə icbari tibbi sığorta haqları 
üzrə ödəmələr 2024-cü ilin eyni dövrünə nis-
bətən 10,3 faiz artıb və 20,2 milyon manatdan 
artıq təşkil edib.

“Orta Dəhliz dənizə birbaşa çıxış olmayan 
ölkələr üçün həyati əhəmiyyət kəsb edir”.
Bunu Amerika Ticarət Palatasının Qazaxıs-
tandakı icraçı direktoru Ceff Erlix Amerika 
biznes nümayəndə heyətinin Bakı səfərinin 
yekunlarına dair keçirilmiş brifinqdə bildirib.

“Əlbəttə, biz burada, Azərbaycanda həmkar-
larımızla nahardan təzəcə qayıtmışıq. Ameri-
kan-Azərbaycan Ticarət Palatasına bu təşəbbüs 
üçün təşəkkür edirəm. Natiq, bildiyiniz kimi, 
çox təvazökar insandır, amma bu ideya ona il-

lər öncə məxsus idi və biz yalnız indi onu ger-
çəkləşdirə bildik.
Beləliklə, mən burada 107 şirkəti, əsasən, 
beynəlxalq amerikalı şirkətləri təmsil edirəm. 
Mərkəzi Asiyada biznes icması üçün, əlbəttə 
ki, xam maddələr və sənaye məhsulları üçün 
davamlı ixrac marşrutlarının mövcudluğu 
son dərəcə vacibdir. Çünki Qazaxıstan sə-
naye məhsullarının, neft-kimya sənayesinin 
inkişafına çalışır, yəni yalnız xam neft yox, 
həm də neft-kimya məhsulları. Şaxələnmiş 
nəqliyyat marşrutlarının olması son dərəcə 
vacibdir”, - deyə o bildirib.
Erlix Qazaxıstan və Azərbaycanın dənizə 
çıxışı olmayan ölkələr olduğunu qeyd edib.
“Bəli, onların Xəzər dənizinə çıxışı var, amma 
hələ də dənizə çıxışı olmayan ölkələr hesab 
olunurlar. Buna görə də bu marşrutun açıl-
ması və gücləndirilməsi son dərəcə vacibdir. 
Dənizə çıxışı olmayan və malların ixracı və 
idxalından asılı olan ölkələr üçün nəqliyyat 
infrastrukturu firavanlığın açarıdır. Onun 
olmaması irəliləyişi məhdudlaşdırır; onun-
la isə gələcək ümidverici görünür”, - deyə o 
əlavə edib.

Cari ilin avqust ayında isteh-
lak qiymətləri indeksi ötən 
ilin avqust ayına nisbətən 
104,9 faiz, o cümlədən qida 
məhsulları, alkoqollu içkilər 
və tütün məmulatları üzrə 
106,6 faiz, qeyri-qida məh-
sulları üzrə 102,1 faiz, əhaliyə 
göstərilmiş ödənişli xidmətlər 
üzrə 104,9 faiz təşkil edib.
Dövlət Statistika Komitəsin-
dən AZƏRTAC-a bildirilib 
ki, cari ilin avqust ayında 
istehlak qiymətləri indeksi 
əvvəlki aya nisbətən 100,4 
faiz, yanvar-avqust ayların-
da isə əvvəlki ilin müvafiq 
dövrünə nisbətən 105,6 faiz 
təşkil edib.
Bu ilin avqust ayında qida 
məhsulları, alkoqollu içkilər 
və tütün məmulatları üzrə 
istehlak qiymətləri indeksi 
əvvəlki aya nisbətən 100,3 
faiz, yanvar-avqust aylarında 
isə əvvəlki ilin müvafiq döv-
rünə nisbətən 106,6 faiz təşkil 
edib.
Cari ilin avqust ayında əv-
vəlki aya nisbətən ayrı-ayrı 
qida məhsullarından daha 
çox bahalaşma mal və qoyun 
ətinin, südün, yumurtanın, 
günəbaxan və qarğıdalı yağ-
larının, bananın, albalının, 
əriyin, qarpızın, ağ kələmin, 

göyərtinin, xiyarın, göy lob-
yanın, yerkökünün, sarımsa-
ğın, şokolad məmulatlarının, 
ucuzlaşma isə limonun, alma-
nın, armudun, yemişin, üzü-
mün, gül kələminin, brokkoli-
nin, pomidorun, şirin bibərin, 
badımcanın, süfrə çuğundu-
runun, soğanın, kartofun qiy-
mətlərində müşahidə olunub. 
Digər qida məhsullarının qiy-
mətlərində ciddi dəyişikliklər 
baş verməyib.
Hesabat dövründə qeyri-qi-
da məhsulları üzrə istehlak 
qiymətləri indeksi əvvəlki 
aya nisbətən 100,1 faiz, yan-
var-avqust aylarında isə əv-
vəlki ilin müvafiq dövrünə 
nisbətən 102,6 faiz təşkil edib. 
Avqust ayında əvvəlki ayla 
müqayisədə qeyri-qida məh-
sullarından bahalaşma şəxsi 
gigiyena və zərgərlik məmu-
latlarının, ucuzlaşma isə yay 
geyimlərinin qiymətlərində 

müşahidə olunmuşdur. Di-
gər qeyri-qida məhsullarının 
qiymətlərində ciddi dəyişik-
liklər baş verməyib.
Avqust ayında əhaliyə göstə-
rilmiş ödənişli xidmətlər 
üzrə istehlak qiymətləri in-
deksi əvvəlki aya nisbətən 
100,6 faiz, yanvar-avqust ay-
larında isə əvvəlki ilin mü-
vafiq dövrünə nisbətən 106,9 
faiz təşkil edib. Avqust ayın-
da əvvəlki ayla müqayisədə 
əhaliyə göstərilmiş ödəniş-
li xidmətlərdən bahalaşma 
əsasən geyimlərin kimyəvi 
təmizlənməsinin, beynəlxalq 
telefon danışıqlarının, hava 
nəqliyyatı ilə beynəlxalq sər-
nişindaşıma xidmətlərinin, 
restoran və kafelər tərəfindən 
göstərilən iaşə xidmətlərinin 
qiymətlərində müşahidə olu-
nub. Digər ödənişli xidmətlə-
rin qiymətlərində ciddi dəyi-
şikliklər baş verməyib.professor Misir Mərdanov

